
পলাতক



জীবন-যুদ্ধে আজ পরাস্ত আমি

ছেড়ে দিয়ে ঘাঁটি তাইতো এসেছি নামি,—

তুণীরে অস্ত্র শেষ, যুদ্ধের আবাহন

মিথ্যে শোনাও, বিজয়ে নেইকো মন।

ভাঙ্গা বেয়নেট, আর্দ্র বারুদ স্তূপে

আকীর্ণ পথে, সতর্কে চুপে চুপে

পলাতক দলে আমিও লেখানু নাম

যদিও জেনেই, রইলো না কোন দাম।

জয় গৌরব অন্যের তাও জেনে,

ভীরু আর মূঢ় আখ্যান নিই মেনে।

বেয়নেট হাতে অনেক দিয়েছি হানা,

লুটো অঙ্ক সেও তো হয়েছে জানা—

গোটা যুদ্ধের, এবার বিদায় দাও,

হে সেনা নায়ক, অস্ত্র ফিরায়ে নাও।

জেনেছি যুদ্ধ, চিনেছি অস্ত্র আরো,

শ্রান্ত এ মনে বয়েছি যুদ্ধ ভারও,—

পলাতক আমি হৃদয়ের সঙ্কেতে,

ঘৃণাই নিলাম লজ্জিত হাত পেতে।

ভুলবেনা মন জয়ের মন্ত্রণায়

আমি যে মুক্ত পরম নিঃস্বতায়॥

